
МАҲМУД АЗ-ЗАМАХШАРИЙ – МИЛЛАТ ФАҲРИ
Маҳмуд аз-Замахшарий (1075-1144) - илм-фаннинг турли соҳалари, айниқса, араб тили ва адабиётини, диний илмларни, шунингдек, ўша даврда илм аҳли орасида қадрланган хаттотлик санъатини ҳам мукаммал эгаллайди. 

 Бу беназир инсоннинг  ибратларга тўлиқ ҳаёт йўли ва қолдирган бой илмий-маънавий меросини ҳар  томонлама чуқур ўрганиш ҳозирги давр учун ҳам фавқулотдда аҳамият касб этиши шубҳасиздир. Маҳмуд аз-Замахшарий ҳаёти ва ижоди билан чуқурроқ танишар эканмиз, у зотнинг  фазилатлари-ю, ҳар қандай даҳо ҳавас қиладиган  даражадаги  ўгитлари, биз авлодлар учун собоқ бўладиган кўпдан-кўп  намунавий,  ибратомуз,  тарбиявий жиҳатларининг гувоҳи бўламиз. Масалан, олим ўз она юрти Хоразмга нисбатан чексиз муҳаббати, ватанпарварлик туйғуси ва  садоқатини қатор асарларида алоҳида таъкидлайди. Жумладан, ўз асарларидан бирида “Хоразм  ваҳасида шунчалик кўп, беҳисоб гўзал фазилатлар мавжудки, дунёнинг бирор  мамлакатида ҳам бунақасини кўрмадим”,-деб алоҳида ифтихор ва ғурур билан ўз ватанини таърифлайди. Ёки ўзининг “Рабийъ ул-аброр ва нусус ул-ахйар (“Эзгулар баҳори ва яхшилар баёни”) номли йирик асарида пайғамбаримизнинг яқин саҳобаларидан бири Абу Ҳурайра  ривоят қилган бир ҳадисни келтиради, бунга кўра Расулуллоҳ Хоразмга ғоятда юксак таъриф бериб: “Хоразмда атиги бир кечагина тунаган инсон қандай бахтли-я! Хоразмнинг чангу ғубори теккан кишидан бахтли инсон бўлмаса керак! Хоразмда икки ракат бўлсада намоз ўқиган  киши қандай бахтиёр инсона!-деб марҳамат қилган эканлар!”.

Маҳмуд аз-Замахшарий шундай муҳитда шаклланди, камол топди. Унинг  уйланмай ўтгани сабаби баъзи манбаларда  доимий илм хизматида, илм талабида бўлгани билан изоҳланса, айрим ўринларда тахмин қилинишича, битажак асарлари унинг наздида никоҳ ва фарзанддан муҳимроқ саналган ёки комила аёл топа олмагани ёхуд таҳқиқ қилувчи айтганидек, жисмоний камчилиги уйланишига йўл бермаган.

Аёлни ҳусни учун эмас, иффати, дини учун никоҳингга ол. Чунки иффату жамоли бирлашса, бу камолдан дарак. Ундан комилроғи ёлғиз яшамоғинг, агар  асрлар умр кўрсанг ҳам.

 Эй йигит, танлар бўлсанг жуфти ҳалол,

Истарсан бўлса хушрўй, соҳибжамол.

Иффати, дини ва одобига боқ,

Танлаб пок муслима, никоҳингга ол.

Бўлса соз дилга мос ҳусни жамоли,

Хулқида мужассам ҳаё камоли.

Қилса тақво, номаҳрамдан четланиб,

Доим бўлса содиқ ёрга вафоли.

Бундай ёр топмасанг, ундан-да хушроқ,

Ёлғончи дунёда ўтмоқ ёрсиз, тоқ.

Нобоп жуфтнинг ҳисобидан қутилиб,

Бўлган яхши унинг шарридан йироқ.

Диёнатли жуфт бўлмаса муяссар,

Бўйдоқлик айб эмас, тақводар асар.

Бундай парҳезкор, покдомон йигитга,

Ризвоннинг ҳурлари гулдаста  ясар.

Маҳмуд аз-Замахшарийнинг бу жисмоний камчилигини унинг юзига солувчилар кўп бўлган бўлиши керак, чунки у ўзининг “Навобиғу-л-калим” асарида “кам раъайту ман аъраж фи даражи-л-маъолий аъраж ваман саҳуҳу-л-қадам, лайса лаҳу фи-лхайр қадам”, яъни “Олийжаноблик сўқмоғидан чаққон  ўрлайдиган  оқсоқларни ва эзгулик  йўлида оёқ босолмайдиган оёғи соғларни кўп кўрганман” дейди. Бу ерда Маҳмуд аз-Замахшарий “аъраж” (яхши ўрловчи) ва “аъраж” (оқсоқ) сўзларининг  шаклдошлигидан  моҳирона фойдаланган. “Қадим” сўзининг  такрорланиши ҳам жуда ўринли тушган. Мана шу бир гапнинг ўзи, биринчидан Маҳмуд аз-Замахшарийнинг забардаст услубшунос ва моҳир сўз устаси эканлигига,  иккинчидан араб  тилини аъло даражада билганлиги, учинчидан, соғлом фикрли олим  бўлганлигига далил бўла олади.  [image: image1.jpg]www.farsiketab.com





 Буюк аллома бизга жуда катта ва бой илмий мерос қолдирган. Ироқ олими Фозил Солиҳ ас-Самарийнинг номма – ном ёзишича, у араб тили ва грамматикаси, фалсафа, тарих, жуғрофия, услуб ва нотиқлик санъати,  луғатшунослик, араб ва аруз илми, тафсир, ҳадис ва фиқҳга оид 56 та асар яратган бўлиб, уларнинг аксарияти бизгача етиб келган.  Хусусан,  олимнинг  тилшуносликка, араб тили грамматикаси ва  нафис адабиётига оид “Асос ал-балоғат” (“Нотиқлик асослари”), “Самим ал-арабия” (“Араб тили мағзи”), “Фоиқ ал-луғат” (“Энг яхши луғатлар”), “Муқаддимат ул-адаб” (“Нафис адабиётга муқаддима”), “Ал-фоиқ фи ғариб ал-ҳадис” (“Ғариб ҳадислар ҳақида қимматли китоб”), “Атвоқ уз-заҳаб фил-мавоъиз вал-хутаб” (“Хутбалар ва ваъзлар баёнида олтин шодалар”), “Рабийъ ул-аброр ва нусус ул-ахйар” (“Эзгулар баҳори ва яхшилар баёни”), “Ал-Қустос фил-аруз” (“Арузда ўлчов”), “Ан-насоуҳ ус-сиғор вал  баволиғ ул-кибор” (“Кичикларга насиҳатлар ва улуғлар етуклиги”), “Девон уз-Замахшарий” каби асарлари ўзига хослиги, илмий аҳамияти билан нафақат Шарқ, балки Ғарб илмий  тафаккурининг ривожи учун ҳам катта аҳамият касб этган.

Маҳмуд аз-Замаҳшарийнинг йирик асарларидан бири ҳисобланган “Ал-Кашшоф” (“Аён қилувчи”) эса Қуръони Каримга бағишланган мукаммал  тафсирдир. Асарнинг тўлиқ номи “Ал-Кашшоф ан ҳақоиқ ит-танзийл ва уйун  ил-ақовийл фи вужуҳ ит-таъвийл” (“Қуръон ҳақиқатлари ва уни шарҳлаш орқали сўзлар  кўзларини очиш”) эди. Аллома Қуръон тафсири, ҳадис, фиқҳ, илм ал-қироат, наҳв, сарф, адаб  илмларига  бағишланган кўплаб асарларни қунт билан ўрганиб, улардан унумли ва танқидий равишда ўз асарида фойдаланган. Дарҳақиқат, араб олимларининг  яқдиллик билан  таъкидлашича, Маҳмуд аз-Замахшарийнинг “Ал-Кашшоф” асари ҳар хил  даврларда Қуръони Каримга ёзилган  тафсирлар ичида етакчи ўринлардан бирини эгаллайди. Бу китоб ҳозирги вақтгача араб  мамлакатларида кўплаб мсулмон аҳли, айниқса, уламолар учун энг  зарурий китоблардан бири ҳисобланади.  Қоҳирадаги дунёга машҳур Ал-Азҳар диний университет талабалари эса Маҳмуд аз-Замахшарийнинг “Ал-Кашшоф” асари асосида Қуръони Каримни ва унинг тафсирини ўрганиб, ундан муҳим бир қўлланма сифатида фойдаланадилар.

Маҳмуд аз-Замахшарийнинг “Қофия” асари арабча наҳв (синтаксис) мавзусида ёзилган китоб бўлиб, у мадрасаларда ўқув қўлланма сифатида ўқитилар эди. Мавлоно Абдураҳмон Жомийнинг “Шарҳи мулло” асари эса ана шу “Қофия” га бағишланган шарҳдир. 

 Маҳмуд аз-Замахшарийнинг улуғ арабшунос деб  танилганини Алишер Навоийнинг “Сабъайи сайёр”идаги Абдураҳмон Жомий мадҳига бағишланган бобида ҳам кўришимиз мумкин:

Арабиятда дарс анинг вирди,

Ибни Ҳожиб камина шогирди,

Ибни Ҳожиб демайки Жоруллоҳ,

Онча тафсиф ишинда йўқ огоҳ.

 Бу ерда Адбураҳмон Жомийнинг Жоруллоҳ, яъни Маҳмуд аз-Замахшарий билан чоғиштирилиши Алишер Навоий давригача Маҳмуд аз-Замахшарийдан ўтадиган арабшунос адиб бўлмаганлигидан дарак беради.  

 Алломанинг Хоразмшоҳ Алоуддин Абул-Музаффар Отсизга (1127-1156) бағишлаб ёзилган “Муқаддимат ул-адаб” асари алоҳида аҳамиятга эга бўлиб, бу асар ҳақида батафсилроқ  тўхталамиз. Шу ўринда таъкидлаш жоизки, Хоразмшоҳлар ҳукмронлиги даврида илм-фан, маданият анча тараққий қилган эди. Хукмдорлар, айниқса, Хоразмшоҳ Отсиз олимлар, шоиру адибларга алоҳида ҳурмат билан қарар, ўзи ҳам истеъдодли, маърифатпарвар, адабиётга қизиққан, билимдон, зиёли киши бўлган. Унинг даврида илм-фан равнақи йўлида бир қанча хайрли ишлар амалга оширилганлиги яхши маълум. Шу сабабдан бўлса керак, Маҳмуд аз-Замахшарий “Муқаддимат ул-адаб”ни бу маърифатпарвар шоҳга бағишлаб ёзган. Асар беш қисмга бўлинган бўлиб-отлар, феъллар, боғловчилар, от ўзгаришлари ва феъл ўзгаришлари ҳақида баҳс юритади.  
Маҳмуд  аз-Замахшарийнинг бу асарида ўша даврдаги адаб  илми жумласига кирувчи барча билимлар ҳақидаги маълумотлар киритилган. Бу асар устида кўп йиллар давомида илмий тадқиқотлар олиб борган филология фанлари доктори, профессор Зоҳиджон Исломовнинг ёзишича, бизгача асарнинг арабча-форсча, арабча-туркийча, арабча-хоразмча икки тилли, араб-форс-туркийча уч тилли, арабча-форсча-мўғулча-туркча сўзлик киритилган тўрт тилли кўлёзмалари етиб келган.

 Маҳмуд аз-Замахшарийнинг луғатшуносликка оид машҳур асари “Асос ал-балоғат” (“Нотиқлик асослари” ҳам алоҳида аҳамиятга эгадир. Унда араб тилининг фасоҳат ва мукаммаллиги ҳақида сўз боради. Фикрни чиройли ибора ва сўзлар билан ифодалаш, сўз бойлигидан ўринли ва усталик билан фойдаланиш учун киши фасоҳат ва балоғат илимларидан яхши хабардор бўлиши керак. Бунинг учун сўзни тўғри, ўз ўрнида ишлатиш, қоидага мувофиқ сўзлаш ва ёзиш ҳам керак бўлган. Бу асарда адабиётнинг асосий қисмлари, фразеологик сўз бирикмалари ва уларни амалда татбиқ этиш йўллари чуқур таҳлил қилинган.
Қўхна Хоразм тупроғида вояга етиб, жаҳон маданиятига салмоқли ҳисса қўшган улуғ олим Маҳмуд аз-Замахшарийнинг номи дунёга машҳурдир. Унинг ўлмас асарлари ва у ҳақда ёзилган илмий асар ҳамда мақолаларни дунёнинг ҳамма  бурчакларидаги  кутубхонадарда учратиш мумкин. Илму фан хазинасига бебаҳо дурдоналар қўшган бу буюк зот билан Ўрта Осиё халқлари ҳар қанча фахрлансалар арзийди.

